
Etorkina eta emakumea:zapalkuntza bikoitza 


Enpresa erakundeen eta sindikatu nagusien adostasunarekin, Espainiako Gobernuak hasitako erregularizazio prozesu bitxia aipatu beharra dago, berriz ere; kontuan eduki behar da konplizitate hori, milaka laguni eragiten ari den kaltea dela eta. Erregularizazioa lortuko duen pertsona kopuruaren inguruko orain arteko porrota ikusita erregularizazio horren egileentzat ez beste guztientzat nabarmena, hasieran jarritako baldintzak malgutzen saiatzen ari dira; batez ere, abuztuaren 8a baino lehenago erroldatuta egotea eskatzen zuena. Izan ere, errolda agiriarekin bakarrik egiazta zitekeen hori; ez, ordea, hainbat arrazoirengatik erroldatu gabeko lagun horiek Hego Euskal Herrian lehendik zeudela frogatzen duten beste zenbait agirirekin. Arazoa da agiri horietako gehienak erroldatu ondoren lortzen direla eta, ondorioz, ezin izango da lortu hasierako helburua, batzuek ezinezkotzat daukaguna: ezkutuko ekonomia hori azaleratzea. Baina hori ez da erregularizazio prozesua gaizki diseinatu izanaren ondorio bakarrik. Gure sistema ekonomikoak beharrezkoa du baldintza txarretan egindako lan hori, eta immigranteak erregularizatu gabe mantentzea da hori lortzeko modua. Kaosa eta milaka lagunen bizi baldintzak hobetzeko itxaropenekin etengabe jolastea da azken bi hilabete eta erdi hauetako normalizazio prozesuaren emaitza. Immigranteen lan esplotazioa eta bazterkeria ez ezik, beste hainbat ondorio ere badakartza atzerritartasun sistema horrek, eskubide urraketaren ondorioz; horietako batzuk salatu zituzten orain gutxi emakumeen eskubideen aldeko zenbait elkartek, oihartzun handirik gabe baina. Idatziz jaso du Poliziak edozein delituren biktima izan diren etorkinak Atzerritartasun Brigadara bidaltzeko agindua. Hamabost egunera brigada horretan aurkezteko eta kanporatze prozesua hasteko deia jasotzen dute pertsona horiek. Tratu txarrak hartu dituzten emakumeenak izaten dira salaketa gehienak. Emakumeen aurkako indarkeriak guztioi eragiten digu, baina irregulartasun egoeran dauden emakume atzerritar horien kasuan, atzerritartasun legeriak zaurgarritasun egoeran jartzen ditu. Izan ere, salaketa bat jarriz gero, kanporatu egin ditzakete agiririk ez dutelako. Poliziari emandako aginduak ikusita, mehatxu hori benetakoa da, eta ezkutuko genero indarkeria kasuen inguruko arazo larria ari da eragiten. Hainbat emakume atzerritarren pairatzen dituzten tratu txarrek euskaldunok jasango ez bagenitu bezala, emakumeak baztertzen dituen sistema patriarkalaren mende ez bageunde bezala areagotu egiten dute atzerriko emakumeen estereotipoa; alegia, pasibo eta mendebaldeko eredurantz aurrerapenaren eta gizon-emakumeentzako demokraziaren paradigma aldatzeko gaitasunik gabeko kulturen esklabo gisa irudikatzen dituena. Eta oinarrizko eskubideak ukatzen dituzten legeekiko gure arreta eta ardura galarazi ez ezik, gure gizartean onartezinak diren gehiegikeria eta indarkeria egoeratan jartzen dituzte pertsona horiek. 

